
САНХҮҮГИЙН ЗОХИЦУУЛАХ ХОРООНЫ
ТОГТООЛ


2010 оны ... дугаар 									     Улаанбаатар
сарын ....-ны өдөр				дугаар .....					хот




“Эрсдлээс хамгаалах сангийн тухай журам” батлах тухай


Санхүүгийн зохицуулах хорооны эрх зүйн байдлын тухай хуулийн 6.1.2, Үнэт цаасны зах зээлийн тухай хуулийн 19.2.11, 34.1.3 дахь заалтуудыг тус тус үндэслэн Санхүүгийн зохицуулах хорооноос ТОГТООХ нь:

1. "Эрсдлээс хамгаалах сангийн тухай журам"-ыг хавсралтаар баталсугай.

2. Энэхүү журам батлагдсантай холбогдуулан 2010 оны 6 дугаар сарын 30-ны өдрийн дотор эрсдлээс хамгаалах сангийн хөрөнгөө “ҮЦТТТХТ” ХХК-д тусгайлсан данс нээж байршуулан, гүйцэтгэлийг тус Хороонд тайлагнахыг нийт мэргэжлийн байгууллагын удирдлагуудад үүрэг болгосугай.

3. Батлагдсан журамд заасны дагуу холбогдох журам, програмдаа 2010 оны 6 дугаар сарын 20-ны өдрийн дотор өөрчлөлт оруулахыг “ҮЦТТТХТ” ХХК /Т.Гандулам/-д үүрэг болгосугай.

4. Батлагдсан журам, тогтоолын хэрэгжилтэд хяналт тавьж ажиллахыг Үнэт цаасны газар /Э.Ганбат/, олон нийтэд сурталчилахыг Тамгын газар /Н.Удаанжаргал/-т тус тус даалгасугай.



ДАРГА 			Д.БАЯРСАЙХАН



Санхүүгийн зохицуулах хорооны 2010 ны ... дугаар сарын ...-ний өдрийн ... дугаар тогтоолын хавсралт


ЭРСДЛЭЭС ХАМГААЛАХ САНГИЙН ТУХАЙ ЖУРАМ

Нэг. Нийтлэг үндэслэл


1.1. Энэ журмын зорилго нь үнэт цаасны зах зээлд оролцогч мэргэжлийн байгууллагын эрсдлээс хамгаалах сан байгуулах, түүний хөрөнгийг захиран зарцуулах, нөхөж бүрдүүлэх харилцааг зохицуулахад оршино.

1.2. Үнэт цаасны зах зээлд оролцогч мэргэжлийн байгууллага тус бүр эрсдлээс хамгаалах сантай байх бөгөөд сангийн эх үүсвэр нь хувь нийлүүлсэн хөрөнгө болон үйл ажиллагааны ашиг байна.

Хоёр. Эрсдлээс хамгаалах санг байгуулах, нөхөн бүрдүүлэх

2. 
2.1. Эрсдлээс хамгаалах санг дараах хэмжээгээр байгуулна:

2.1.1. Үнэт цаасны арилжаа эрхлэх байгууллага өөрийн эргэлтийн хөрөнгийн 1 хувьтай тэнцүү хэмжээгээр;
2.1.2. Үнэт цаасны төлбөр тооцооны үйл ажиллагаа эрхлэх байгууллага  өөрийн эргэлтийн хөрөнгийн 1 хувьтай тэнцүү хэмжээгээр;
2.1.3. Үнэт цаасны хадгаламжийн үйл ажиллагаа эрхлэх байгууллага өөрийн эргэлтийн хөрөнгийн 1 хувьтай тэнцүү хэмжээгээр;
2.1.4. Брокер, дилерийн компани, андеррайтерийн компани,  хөрөнгө оруулалтын зөвлөх компани, хөрөнгө оруулалтын менежментийн компани болон хөрөнгө оруулалтын сан тус бүр өөрийн эргэлтийн хөрөнгийн 3-аас доошгүй хувьтай тэнцүү хэмжээгээр.

2.2. Үнэт цаасны зах зээлд хэд хэдэн төрлийн үйл ажиллагааг хавсран эрхлэхээр тусгай зөвшөөрөл авсан хуулийн этгээд эрсдлээс хамгаалах санг тухайн үйл ажиллагааг эрхлэх этгээдэд энэ журмын 2.1-д заасан хэмжээ тус бүрээр нэмэгдүүлж байгуулна.

2.3. Эрсдлээс хамгаалах санг үнэт цаасны хадгаламжийн үйл ажиллагаа эрхлэх байгууллага дахь тусгай дансанд байршуулна.

2.4. Эрсдлээс хамгаалах сангийн найдвартай хадгалалт, хамгаалалт, бүрэн бүтэн байдлыг үнэт цаасны хадгаламжийн үйл ажиллагаа эрхлэх байгууллага бүрэн хариуцна.

2.5. Энэ журмын 2.1.1-ээс  2.1.3-т заасан мэргэжлийн байгууллага эрсдлээс хамгаалах санг мөнгөн хөрөнгөөр бүрдүүлнэ.

2.6. Энэ журмын 2.1.4-т заасан мэргэжлийн байгууллага эрсдлээс хамгаалах санг бүхэлд нь, эсхүл 50-иас доошгүй хувийг мөнгөн хөрөнгөөр, үлдэх хувийг арилжаа эрхлэх байгууллагаас зарласан ТОП-20 индекст багтсан үнэт цаасаар бүрдүүлнэ.

2.7. Мэргэжлийн байгууллага тусгай зөвшөөрөл авсан өдрөөс хойш ажлын 5 хоногийн дотор эрсдлээс хамгаалах санг энэ журмын дагуу байршуулж Хороонд мэдэгдэнэ.

2.8. Энэ журмын 2.1.4-т заасан эрсдлээс хамгаалах сангийн хөрөнгө заавал байх доод хэмжээндээ хүрч буй эсэх, мөнгөн хөрөнгийн болон үнэт цаасны харьцаа хангагдаж байгаа эсэхэд үнэт цаасны хадгаламжийн үйл ажиллагаа эрхлэх байгууллага өдөр тутам хяналт тавина.

2.9. Эрсдлээс хамгаалах сангийн хөрөнгө заавал байх доод хэмжээндээ хүрэхгүй болсон, мөнгөн хөрөнгийн болон үнэт цаасны харьцаа алдагдсан тохиолдолд үнэт цаасны хадгаламжийн үйл ажиллагаа эрхлэх байгууллага нь тухайн мэргэжлийн байгууллагад ажлын өдрийн дотор мэдэгдэж нөхөн бүрдүүлэх арга хэмжээ авна. 

2.10. Энэ журмын 2.7-д заасан мэдэгдлийг хүлээн авсан мэргэжлийн байгууллага ажлын 3 өдрийн дотор эрсдлээс хамгаалах санг бүрэн хэмжээгээр нөхөн бүрдүүлэхгүй тохиолдолд энэ тухай үнэт цаасны хадгаламжийн үйл ажиллагаа эрхлэх байгууллага нь Хороонд даруй мэдэгдэнэ.

2.11. Хороо мэдэгдлийг хүлээн авсан даруйдаа мэргэжлийн байгууллагад хугацаатай үүрэг өгөх бөгөөд уг хугацаанд дилерийн дансанд арилжаа хийхээс бусад гүйлгээ хийхийг хориглоно.

2.12. Энэ журмын 2.11-т заасан хугацаанд эрсдлийн санг бүрдүүлээгүй  бол Хороо холбогдох хуульд заасны дагуу хариуцлага хүлээлгэх ба тухайн мэргэжлийн байгууллагын дилерийн данс дахь хөрөнгийг шилжүүлэх үүргийг үнэт цаасны гүйлгээний хяналтын ахлах байцаагч үнэт цаасны хадгаламжийн үйл ажиллагаа эрхлэх байгууллагад өгнө.

2.13. Дилерийн данс дахь хөрөнгө хүрэлцэхгүй тохиолдолд уг дансаар хийгдэх зарлагын гүйлгээг 1 сар хүртэл хугацагаар зогсоох бөгөөд уг хугацаанд эрсдлээс хамгаалах сангийн хөрөнгийг бүрдүүлээгүй бол Хороо тусгай зөвшөөрлийг түдгэлзүүлэх, хүчингүй болгох хүртэл арга хэмжээ авна.


Гурав. Эрсдлээс хамгаалах сангийн хөрөнгийг захиран зарцуулах

3. 
3.1. Эрсдлээс хамгаалах сангийн хөрөнгийг тухайн мэргэжлийн байгууллага, түүний ажилтны хууль бус үйл ажиллагааны улмаас, эсхүл зохих журмын дагуу үйл ажиллагаа явуулаагүйн улмаас хөрөнгө оруулагч, харилцагчид учирсан хохирлыг барагдуулах тохиолдолд мэргэжлийн байгууллагын болон үнэт цаасны гүйлгээний хяналтын ахлах байцаагчийн шийдвэрээр захиран зарцуулна.

3.2. Эрсдлээс хамгаалах сангийн хөрөнгөөс захиран зарцуулсны дараа болон үнэт цаасны ханшийн зөрүүний улмаас эрсдлээс хамгаалах сангийн хөрөнгө заавал байх доод хэмжээнд хүрэхгүй болсон тохиолдолд энэ журмын 2 дугаар зүйлд заасны дагуу хөрөнгийг нөхөн бүрдүүлнэ.

3.3. Ханшийн зөрүүнээс болон эргэлтийн хөрөнгийн хэмжээ багассанаас шалтгаалан эрсдлээс хамгаалах сангийн хөрөнгө заавал байх доод хэмжээнээс хэтэрсэн тохиолдолд тухайн мэргэжлийн байгууллага илүүдэл хөрөнгийг өөр зориуцлалтаар захиран зарцуулах эрхтэй. 

3.4. Мэргэжлийн байгууллагын тусгай зөвшөөрөл хүчингүй болсон тохиолдолд эрсдлийн сангийн хөрөнгийг тухайн хуулийн этгээдэд 5 жилийн хугацаанд буцаан олгохгүй бөгөөд уг хөрөнгөөр энэ журмын 3.1-т заасан хохирлыг барагдуулна.

3.5. Энэ журмын 3.4-т заасан хугацаа өнгөрсөн, эсхүл мэргэжлийн байгууллага татан буулгах шийдвэр гаргаж, нийтэд мэдээлсэн нэхэмжлэл гаргах хугацаанд ямар нэг нэхэмжлэл гараагүй тохиолдолд эрсдлээс хамгаалах сангийн үлдэгдэл хөрөнгийг мэргэжлийн байгууллагад эргүүлэн олгоно.

3.6. Мэргэжлийн байгууллага эрсдлээс хамгаалах сангийн зарцуулалтыг бүрэн тусгасан дансны дэлгэрэнгүй хуулгыг Хороонд ирүүлэх санхүүгийн тайлан бүртээ заавал хавсаргана.

Дөрөв. Бусад

4. 

4.1. Энэ журмыг зөрчсөн этгээдэд Үнэт цаасны зах зээлийн тухай хууль болон холбогдох бусад хууль тогтоомжид заасны дагуу хариуцлага хүлээлгэнэ.

